
Google Scholar  

Журнал Google Scholar (Академия) да индексацияланади. 

Kirish 

Jahon amaliyotida hududlarni barqaror rivojlantirish, ularning iqtisodiy hamda ekologik 

tizimlarini o‘zaro samarali uyg‘unligida  o‘rganishga alohida ahamiyat qaratilmoqda. Qayta 

tiklanadigan energiya manbalarini ishlab chiqarish uglerod chiqindilarini kamaytirish  SO2, 

yashil texnologiyali issiqxonalarni ko‘paytirish,  yashil texnologiyalar asosida suvni qayta ishlab 

chiqish va yetkazib berish, “yashil” tranport vositalari, avtomobillarni elektrlashtirish, “yashil” 

uy xo‘jaliklari, shaharlarda toza ekologik mahsulotlar ishlab chiqarish, qishloq xo‘jaligida  

ekologik toza, organik oziq-ovqatlarni ishlab chiqarish bugungi kunda muhim hisoblanadi. 

 “Yashil” iqtisodiyotni shakllantirish va uning barqaror rivojlanishiga o‘tish global 

darajada ham, O‘zbekiston uchun ham ustuvor vazifalardan бири ҳисобланади. Barqaror 

rivojlanish konsepsiyasi insoniyat kelajagi uchun muhim manba bo‘lib, u BMTning qaror va 

hujjatlarida o‘z ifodasini topgan. Barqaror rivojlanishning iqtisodiy-ekologik asosi,  bu “yashil” 

iqtisodiyotni shakllantirish va rivojlantirishdan iboratdir. Hozirgi beqaror tendensiyalarni 

bartaraf etish uchun 2015 yilda BMTning 2030 yilgacha bo‘lgan davr uchun 17 ta “yashil” 

iqtisodiyotni rivojlantirish maqsadlarining o‘ziga xos mezonlari aniqlandi.  

“Yashil” iqtisodiyotga o‘tishning jahon tajribasida “yashil” iqtisodiyot rivojlanishidagi 

quyidagi  umumiy tendensiyalarni ko‘rish mumkin: 

- 2050 yilga borib sayyoramiz aholisi 9 mlrd.ga boradi; 

- global iqlim o‘zgarishi yuz beradi; 

- energiya resurslar, xom-ashyo, oziq-ovqat mahsulotlari bahosi 40-50 %gacha oshadi 

va turli xil inqirozlar vujudga keladi; 

- atrof-muhit ifloslanadi, yiliga 11 mln. gektar o‘rmonlar kesiladi, ekotizimlar buziladi, 

bioxilma-xillik kamayadi va tuproqning tabiiy unumdorligi pasayadi; 

- ekologik qochoqlar vujudga keladi; 

- ichimlik suv hajmi 60-70 %ga kamayadi; 

- 2030 yilda sayyoramiz aholisining 47 %i ichimlik suvi yetishmasligidan azob chekadi; 

- yer shari zaharli chiqindilarga to‘lib-toshib, “ko‘milib” qoladi. 

Tabiat va iqtisodiyotning mukammal muvozanatlashgan o‘zaro munosabati yashil 

iqtisodiyot modelida yaqqol namoyon bo‘ladi. Yashil iqtisodiyot keyingi yillarda rivojlanib, 

iqtisodiy-ijtimoiy tizimga aylandi. “Yashil” iqtisodiyotning bosh vazifasi ishlab chiqarish hamda 

iste’mol qilish jarayonlarini ekologik standartlarga mos ravishda o‘zgartirishdan iborat. Biznes 

muhitida “Yashil” iqtisodiyot tushunchasiga juda katta e’tibor berilmoqda. Moliyaviy fondlar, 

yirik kapital egalari, biznesmenlar va ba’zi davlatlarda oddiy fuqarolar (masalan Skandinaviya, 

Singapurda) «Yashil» iqtisodiyotning targ‘ibotchilariga aylangan. Misol uchun dasturlarda 

foyda solig‘ini 30 %gacha besh yil davomida pasaytirilgan bo‘lsa, Norvegiya, Niderlandiyalarda 

quyosh energiyasini qo‘shni davlatlarga eksport qilishdan keladigan yillik foyda daromdadning 

20 %ini tashkil qilgan. «Yashil» iqtisodiyotni rivojlantirishda Yaponiya, Janubiy Koreya, 

Shvesiya, Singapur davlatlari liderlar hisoblanadi. 

Muammoning o‘rganilganlik darajasi 

A. Midilli, I.Dincer, M. Aylar o‘z tadqiqotida  barqaror rivojlanish uchun yashil energiya 

strategiyalarini taklif etishgan. Barqaror energiya strategiyalari yashil energiya (masalan, 

shamol, quyosh, suv toshqini, biomassa) ko‘p ishlab chiqariladigan mamlakatlar iqtisodiyotiga 

muhim hissa qo‘shishi mumkin deb hisoblaydilar. Shu sababli, yashil energiya ta’minoti va 

rivojlanishiga investitsiyalar hukumat va boshqa organlar tomonidan ekologik xavfsizroq va 

barqaror kelajak uchun yoqilg‘ilarni yashil energiya bilan almashtirish uchun rag‘batlantirilishi 

kerak ekenligi asoslab berilgan [1].  

Germaniyada yashil energiya bozorini rivojlantirish: samarali davlat siyosati va 

rivojlanayotgan mijozlar talabini o‘rganish bo‘yicha R. Wüstenhagen, va M. Bilharz tadqiqot olib 

borganlar. Ularning tadqiqotlarida qayta tiklanadigan energiya bozorini shakllantirishda 

energiya siyosati va yashil energiya marketingining nisbiy ahamiyatini o‘rganilgan. Mijozlar 

talabiga asoslangan yashil energiya marketingi o‘sib bormoqda, ammo hozirgacha cheklangan 

o‘lchov ta'siriga ega. Taqiqotda yashil energiya marketingining potentsial nomoddiy foydalari 

va kelajakda bozorni rivojlantirish stsenariylarini muhokama qilimgan [2].  

Hozirgi vaqtda Xitoy har tomonlama yashil rivojlanish rejimiga o‘tmoqda va yashil 

energiya samaradorligini oshirish ushbu transformatsiyaning asosiy tarkibiy qismidir. M. 

Meng, D. Qular o‘z tadqiqotlarida Xitoydagi viloyatlarning yashil energiya samaradorligini 

Super-SBM va GML tahlili orqali tushuntirishgan. 2011–2018 yillardagi yakuniy 

ma‘lumotlaridan foydalangan holda, ushbu tadqiqot Xitoyning 29 viloyatlarning yashil energiya 

samaradorligini hisoblash uchun Super-SBM (Slack-Based Model) va samaradorlik o‘zgarishini 

tushuntirish uchun GML (Global Malmquist-Luenberger) indeks usulini qo‘llaydilar.  

Empirik tahlili natijalariga ko‘ra Xitoyning yashil energiya samaradorligini oshirish 

bo‘yicha asosiy siyosat yo‘nalishlari mintaqaviy rivojlanishni muvozanatlash uchun transfer 

to‘lovlaridan foydalanishni, energiya aylanishini osonlashtirish uchun viloyatlar o‘rtasidagi 

to‘siqlarni yo‘q qilishni va qayta tiklanish ta’sirini yumshatish uchun energiya narxlari 

tuzilmasini yaxshilashni o‘z ichiga oladi degan hulosaga keladilar [3].  

Osiyoning yetakchi mamlakatlarida havo ifloslanishini kamaytirishga qaratilgan qadam: 

yashil energiya, eko-innovatsiyalar va ekologik soliqlarning rolini Chien F va boshqalar 

o‘zlarining tadqiqotlarida barafsil o‘rganganlar. Atrof-muhitning buzilishi o‘tmishda ham, 

hozirgi adabiyotlarda ham sezilarli darajada o‘rganilgan bo‘lsada uglerod emissiyasida atrof-

muhit ifloslanishini va PM2.5 kabi ifloslanishini kamaytirishga qaratilgan qadamlar e’tiborga 

olinmagan. Ushbu tadqiqotda 1990 yildan 2017 yilgacha Osiyoning yetakchi mamalakatlari 

iqtisodiyoti uchun qayta tiklanadigan energiya, qayta tiklanmaydigan energiya, ekologik 

soliqlar va ekologik innovatsiyalarning rolini kuzatish orqali uglerod emissiyasi va PM2.5ni 

hisobga olgan holda ushbu bo‘shliqni qoplashga harakat qiladilar. 

Qisqa va uzoq muddatdagi empirik dalillar qayta tiklanadigan energiya manbalari, 

ekologik innovatsiyalar va ekologik soliqlarning uglerod chiqindilari va PM2.5 ga salbiy va 

sezilarli ta'sirini tasdiqladi. Vaholanki, qayta tiklanmaydigan energiya manbalari maqsadli 

iqtisodiyotlarda atrof-muhitning buzilishiga olib keladi. Va nihoyat, PM2.5 kabi uglerod 

emissiyasi va tumanning ifloslanishi bilan bog‘liq turli xil siyosat oqibatlari ularning tabiiy 

muhitga zararli ta'sirini nazorat qilish uchun taqdim etiladi degan hulosaga kelingan [4]. 

Mamlakatimiz olimlari tomonidan ham mazkur masala atroflicha o‘rganilgan bo‘lib, 

“Yashil iqtisodiyot” ning energetika sohasiga yo‘naltirilgan investitsiyalarining jahondagi 

hozirgi holati tahlil qilingan va rivojlanish tendensiyalari Z.Nurov tadqiqotlarida o‘z aksini 

topgan[5]. 

M. Abdullayevaning tadqiqotlarida esa O‘zbekiston Respubilkasini yanada rivojlantirish 

bo‘yicha xarakatlar strategiyasida iqtisodiyotni rivojlantirish va liberallashtirishning ustuvor 

yo‘nalishlari bo‘yicha ikkinchi bandda iqtisodiyotda energiya va resurslar sarfini kamaytirish, 

ishlab chiqarishga energiya tejaydigan texnologiyalarni keng joriy etish, iqtisodiyot 

tarmoqlarida mexnat unumdorligini oshorishga aloxida axamiyat qaratilgan [6]. 

Jahonda “Yashil iqtisodiyot” ning energetika sohasiga yo‘naltirilgan investitsiyalarning 

hozirgi holati tahlili va rivojlanish tendensiyalari  D.Sh. ODINAEVning tadqtqotlarida 

o‘rganilgan. Tadqiqotda  jahonda «yashil iqtisodiyot»ning energetika sohasiga yo‘naltirilgan 

investitsiyalarning hozirgi holati tahlil qilingan va rivojlanish tendensiyalari aniqlangan. 

Barqaror iqtisodiy o‘sishni ta’minlashda «yashil iqtisodiyot», xususan qayta tiklanuvchi 

energiya manbalariga investitsiyalashning ahamiyati tadqiq etilgan [7].   

Asosiy qism 

Lider davlatlardan biri bo‘lgan Janubiy Koreyada 2011 yildan boshlab YaIM ning 3% ni 

yoki 60 mlrd AQSh dollariga teng bo‘lgan summani “yashil”  iqtisodiyotni rivojlantirish uchun 

sarflash ko‘zda tutilgan bo‘lib, 1,8 mln ish o‘rinlari barpo etilgan [8]. 

Milliy strategiya sifatida “Yashil” iqtisodiy o‘sish konsepsiyasini tanlagan Janubiy Koreya 

asosiy e’tiborini sanoat, energetika va investitsiyalar, transportning “yashil” shakliga 

(elektromobil), ichimlik suvining alternativ manbalariga, chiqindilarni qayta ishlash 

texnologiyalariga, shuningdek, atrof muhitni ko‘kalamzorlashtirishga qaratmoqda. Janubiy 

Koreya 2011 yildan boshlab,  ekologik innovatsiyalar bilan ishlab chiqarilgan tovarlar uchun 

“yashil to‘lov kartalari”ni joriy qilgan. Mazkur kartalar yordamida “yashil” tovar va xizmatlarni 

iste’molini hisobga olish, shaxsiy transport vositasi o‘rniga jamoaviy transportdan foydalanish, 

shuningdek, energiya tejamkor maxsulotlarni ishlatishda foydalaniladi.  

AQSh da “yashil” iqtisodiyotni rivojlantirishning asosiy yo‘nalishlaridan muqobil 

energiya manbalarini rivojlantirish hisoblanadi. 2030 yilga qadar quyosh panellarini o‘rnatish 

orqali mamlkat aholisi tomonidan iste’mol qilinayotgan 65 %  energiya va 35 % issiqlikni ishlab 

chiqarishga erishiladi. AQSh uchun nafaqat “Yashil” iqtisodiyotni rivojlantirish uchun  

investitsiyalarni jalb etish balki, 5 mln dan ortiq ish joylarini yaratish ham muhimdir.   

Dunyo mamlakatlari qayta tiklanadigan energiya manbalariga o‘tish bo‘yicha o‘z 

oldilariga ulkan maqsadlarni qo‘ygan. Maqsadlar, shuningdek, Parij kelishuvining bir qismiga 

aylandi – 2030 yilga borib, uglerodsiz yechimlar global chiqindilarning 70 foizdan ortig‘ini 

tashkil etadigan sektorlarda raqobatbardosh bo‘lishi mumkin. Buni energiyaga o‘tish – ko‘mir 

iqtisodiyotini qayta tiklanadigan energiya bilan almashtirish jarayoni orqali amalga oshirish 

rejalashtirilgan.  

Xalqaro energetika agentligi (IEA) “Energetika texnologiyalari istiqbollari” mavzusidagi 

hisobotida yangi energetika iqtisodiyotining imkoniyatlari va xatarlari hamda 

mamlakatlarning toza energiya sohasidagi sanoat strategiyalari muhokama qilingan.  

Toza energiyaga o‘tish yangi va kengayib borayotgan sanoat tarmoqlarida o‘sish va ish 

bilan ta’minlash uchun katta imkoniyatlar yaratadi. 2030 yilga borib, yirik ommaviy ishlab 

chiqariladigan toza energiya texnologiyalari uchun yiliga qariyb 650 milliard dollarlik global 

bozor salohiyati mavjud. Bu bugungi kun darajasidan 3 baravar ko‘proqdir.  

Quyidagi diagrammada 2030 yilga qadar asosiy ekologik toza energiya 

texnologiyalarining bozor hajmini ko‘rishimiz mumkin.  

1-Diagramma 

2030 yilga qadar asosiy ekologik toza energiya texnologiyalarining bozor hajmi 

(mlrd. $) 

 

 
Manba: Energiya texnologiyasi istiqbollari 2023 yilgi hisoboti asosida tuzilgan. 

 

Asosiy ommaviy ishlab chiqarilgan toza birlashgan global bozor texnologiyalar - quyosh 

PV uskunalari, batareyalar, shamol tizimlari, issiqlik nasoslari, elektrolizatorlar va yonilg‘i 

xujayralari - APSda 2030 yilga kelib yiliga 650 milliard dollarga etadi1.   

Toza energiya bo‘yicha ish o‘rinlari bugungi kunda 6 milliondan ikki baravar ko‘proq 

bo‘lsa, 2030 yilga kelib qariyb 14 millionga etadi, bu ishlarning yarmidan ko‘pi elektr transport 

vositalari, fotovoltaik quyosh, shamol va issiqlik nasoslarida ishlaydi. 

Buyuk Britaniya yashil texnologiya iqtisodiyotini milliy rivojlanish strategiyasi sifatida 

qabul qildi va yaqinda 100 000 yangi ish o‘rinlarini yaratishga qaratilgan yashil loyihalarini 

taqdim etdi. Buyuk Britaniya parlamenti “Yashil” iqtisodiyotga o‘tish maqsadida 2019 yilda 

mamlakatda 2050 yilgacha issiqxona va SO2 zaharli avtomobil gazlarining atmosferaga 

chiqarilishini 100 % ga kamaytirish (nolga tushirish) to‘g‘risidagi qonunni qabul qildi. Ushbu 

qonun bo‘yicha Buyuk Britaniya 2020 yili 1,4 trln funt sterling sarmoyani kiritishni 

rejalashtirdi. Bu 2020-2050 yillar davomida o‘rtacha yiliga 50 mlrd funt sterlingni iqlim 

o‘zgarishiga moslashtirish, SO2 atmosferaga chiqarishni nolga tushirish, muqobil energiya 

iste’moliga o‘tish, transportni elektrlashtirish, uy xo‘jaliklarini muqobil energiya manbalarining 

iste’moliga o‘tkazish, aholining chuchuk suv ta’minotini to‘la ta’minlash, atrof-muhitni himoya 

qilish, maishiy, tijorat va sanoat chiqindilarini  60 % gacha qayta ishlash, 40 % ini biogazlarga 

aylantirish va inson salomatligi bilan bog‘liq sohalarga sarmoya kiritishni rejalashtirgan. 

 
1 IEA (2023), Energy Technology Perspectives 2023, IEA, Paris https://www.iea.org/reports/energy-technology-
perspectives-2023, License: CC BY 4.0 

Iqlim o‘zgarishi qo‘mitasi (SSS) ma’lumotlariga ko‘ra investitsiyalarning 40%i 

energetika tarmoqlariga, mamlakatning avtomobil parkini elektrlash (elektromobillarga o‘tish) 

sohasiga, 24 % ini uy xo‘jaliklarini issiq suv bilan to‘la ta’minlash, aholining tabiiy gaz va toza 

chuchuk suv bilan ta’minlash, aholi punktlarini muqobil energiya manbalaridan (shamol va suv 

energiya manbalaridan) foydalanishini yaxshilash uchun 253 mlrd. funt sterling sarmoya 

kiritadi.  

Yevropa Ittifoqining deyarli barcha mamlakatlarida energetika, jamoat transporti va 

infratuzilmasini rivojlantirish, ekoqishloqlar qurish, shuningdek, qayta ishlash tizimlari 

sohasida “yashil” chora-tadbirlar ishlab chiqilgan. 

Quyidagi diagrammadan barcha OECD mamlakatlari uchun oylik elektr energiyasi ishlab 

chiqarish va savdo ma’lumotlari va boshqa bir qancha mamlakatlar uchun elektr energiyasi 

ishlab chiqarish ma’lumotlarini korish mumkin. 

 

2-Diagramma 

Elektr energiyasi ishlab chiqarish evolyutsiyasi, (OECD natijalari bo‘yicha)1 

 

 
Manba: Energiya texnologiyasi istiqbollari 2023 yilgi hisoboti asosida tuzilgan. 

 

OECD tarkibiga kiruvchi mamlakatlarda jami sof elektr energiyasini ishlab chiqarish 

2022-yil dekabr oyida 939,7 TVt/soatni tashkil etdi, bu 2021-yil dekabriga nisbatan 0,3%ga 

kam. 2022-yil davomida jami elektr energiyasini ishlab chiqarish 2021-yilga nisbatan 0,8% 

yoki 89,5 TVt/soatga oshdi.  

Amerikadagi OECD mamlakatlarida 2022-yil dekabr oyida umumiy sof elektr 

energiyasini ishlab chiqarish 471,5 TVt/soatni tashkil etdi, bu o‘tgan yilning shu oyiga nisbatan 

5,4 foizga ko‘pdir. Yil davomida jami elektr energiyasi ishlab chiqarish yiliga 2,3 foizga yoki 

2021 yilga nisbatan 125,7 TVt/soatga oshdi. 

 
1IEA (2023), Monthly Electricity Statistics, IEA, Paris https://www.iea.org/data-and-statistics/data-
tools/monthly-electricity-statistics. 

2022-yil dekabr oyida AQShda jami elektr energiyasi ishlab chiqarish 369,6 TVt/soatga 

o‘sdi, bu o‘tgan yilning shu oyiga nisbatan 6,9 foizga ko‘pdir. haroratning pasayishi bilan isitish 

talabining oshishi tufayli. 

Yaponiyada atom energiyasini ishlab chiqarish ham o‘tgan yilning shu davriga (-7,1%), 

yil boshidan (-15,4%) kamaydi. 2011-yilgi Fukusima-Daichi yadroviy falokatidan keyin qabul 

qilingan qarorlarni bekor qilib, so‘nggi yillarda mamlakat atom energiyasiga tobora ko‘proq 

tayanmoqda. 

Yevropada bugungi kunda ekologik toza manbalardan energiya ishlab chiqarish 

sohasida yetakchi davlat  Germaniya hisoblanadi. Germaniya hukumati Yaponiyaning 

«Fukusima-1» AESidagi avariyadan so‘ng qayta tiklanadigan energiya manbalariga juda katta 

mablag‘ tikdi. Keyinchalik kansler Angela Merkelning kabineti 2022 yilgacha Germaniyaning 

barcha 17 ta atom elektr stansiyalarini bosqichma-bosqich ishdan chiqarishga,  ya’ni tugatishga 

qaror qildi. Shuningdek, qayta tiklanadigan energiya mamlakatning energiya importiga 

bog‘liqligini kamaytiradi va iqtisodiyotning ushbu sektoridagi monopoliyalarga qarshi 

kurashishda yordam beradi deb taxmin qilingan.   

Germaniyada 2022-yil dekabr oyida umumiy sof elektr energiyasi 47,4 TVt/soatni 

tashkil etdi, bu o‘tgan yilning shu oyiga nisbatan 8,8 foizga kamaydi. Bu pasayish, asosan, yiliga 

51,7 foizga yoki 2,9 TVt/soatga kamaygan yadroviy energiya ishlab chiqarish,  qayta 

tiklanadigan energiya (yilga nisbatan -4,4 foiz yoki 0,9 TVt/soat) va qazib olinadigan yoqilg‘i 

(yilga nisbatan -2,8 foiz yoki 0,7 TVt/soat) bilan bog‘liq. 

OECD tarkibiga kirmaudigan boshqa mamkakatkarda masalan: Hindistonda quyosh 

energiyasi ishlab chiqarish 2022 yil dekabr oyida 8,0 TVt soatni tashkil etdi, bu o‘tgan yilning 

shu oyiga nisbatan 66,0 foizga ko‘pdir. 2022-yilda quyosh energiyasi ishlab chiqarish 92,2 

TVt/soatni tashkil etdi, bu 2021-yilga nisbatan 36,9 foizga yoki 24,8 TVt/soatga ko‘p. 

Braziliyada gidroenergetika ishlab chiqarish 2022-yil dekabrida 37,7 TVt/soatni tashkil 

etdi, bu 2021-yil dekabriga nisbatan 17,1 foizga yoki 5,5 TVt/soatga ko‘p. 2022. Darhaqiqat, 

butun 2022 yil davomida mamlakatimiz gidroelektr stansiyalarida 423,0 TVt/soat elektr 

energiyasi ishlab chiqarildi, bu 2021-yilga nisbatan 24,0 foizga yoki 81,9 TVt/soatga ko‘pdir1. 

O‘zbekistonning “yashil iqtisodiyot”ga o‘tish strategiyasini ro‘yobga chiqarish muqobil 

energetikani rivojlantirishni nazarda tutadi. Elektrotexnika sanoati korxonalari qayta 

tiklanuvchi energiya manbalari (QTEM) tizimini yaratish loyihalarida ishtirok etish 

imkoniyatiga ega bo‘ladi, buning uchun kamida 1 mlrd dollarlik butlovchi qismlar talab qilinadi. 

QTEM ishlab chiqarish quvvatini 15 GVtgacha hamda elektr energiyasi ishlab chiqarish umumiy 

hajmida ularning ulushini 30 foizdan ziyodga oshirish nazarda tutilgan. 

Prezident Murojaatnomasida hududlardagi xonadon va korxonalarda umumiy quvvati 

5-10 MVt bo‘lgan QTEM qurilmalaridan foydalanish loyihalarini amalga oshirish zarurligi qayd 

etilgan. Kelgusi 3 yilda barcha davlat tashkilotlarida quyosh panellari va issiq suv kollektorlari 

o‘rnatiladi. Buning uchun 2 mlrd dollar miqdorida investitsiyalar jalb qilinib, uning hisobidan 

elektr energiyasi va gaz iste’molining 60 foizi “yashil energiya”ga o‘tkazilishi ko‘zda tutilgan.  

Xulosa va takliflar 

Jahon tajribasi shuni ko‘rsatadiki, “yashil iqtisodiyot” mintaqaviy rivojlanishni, ijtimoiy 

barqarorlikka erishishni, “yashil iqtisodiyot” tarmoqlarida yangi ish o‘rinlari yaratilishi orqali 

 
1 IEA (2023), Monthly Electricity Statistics, IEA, Paris https://www.iea.org/data-and-statistics/data-
tools/monthly-electricity-statistics. 

iqtisodiy salohiyatni oshirishni rag‘batlantiradi. «Yashil iqtisodiyot», asosan, iqtisodiy 

taraqqiyotga yordam beradi va yalpi ichki mahsulotning o‘sishini, mamlakat daromadlarini 

oshirishni, aholini ish bilan ta’minlaydi, mamlakatda ishsizlik darajasini pasaytiradi. Shu bilan 

birga, “yashil iqtisodiyotga” o‘tish iqlim o‘zgarishi, foydali qazilma minerallarning yo‘qolishi va 

suv resurslarining tanqisligi kabi global tahdidlar xavfini kamaytiradi. Ammo butun jahon 

rivojlanishini olib qaralsa, uning umumiylik xususiyati namoyon bo‘ladi, ya’ni, bugungi dunyo 

sivilizatsiyasi kuch to‘plagan, o‘z qudratining eng yuqori nuqtasiga yetgan vaqtda jahonning 

barcha mamlakatlari iqtisodiy rivojlanishda ekologik yo‘naltirilgan model tanlamas ekan, 

globallashuv sharoitida butun sayyoraning asta-sekin tanazzulga yuz tutishi va butunlay yo‘q 

bo‘lib ketishgacha borish xavfi yuzaga keladi, degan xulosaga kelishimiz mumkin.  

O‘zbekiston Respublikasi energetikasining bugungi kundagi vaziyati bir muncha og‘ir 

holda o‘rnatilgan quvvat xujjatda 12 GVt ni tashkil etsa-da, amalda 10 GVt mavjud, Respublika 

ehtiyoji esa 15-20 GVt quvvatni talab qilmoqda. 

Avvalambor, ishlab chiqaruvchidan iste’molchiga yetib boradigan elektr energiya 

yo‘qotishlarining oldini olish zarur. Masalan, xorij davlatlarida yo‘qotish 5 %ni tashkil etadi, 

O‘zbekistonda esa mazkur ko‘rsatkich 20 % ni tashkil etadi. 

O‘zbekistonda shamol energiyasi, suv energiyasi va quyosh energiyasiga qilingan 

investitsiyalar shunga olib keladiki, O‘zbekiston uchun zarur bo‘lgan elektr energiyasini 

ehtiyojimizdan 6 marta ko‘p ishlab chiqarish imkoniyati vujudga keladi. “Yashil iqtisodiyot”ni 

moliyalashtirishga bo‘lgan ehtiyojni qondirish imkoniyatlarining mavjudligi, jadal o‘sish va 

kapital bozorining «yashil iqtisodiyot»ga yo‘naltirilganligining oshib borishi, uglerodli 

moliyalashtirish va mikromoliyalashtirish kabi bozor dastaklarining rivojlanib borayotgani 

hamda oxirgi yillardagi iqtisodiy pasayishga javoban tuzilayotgan fondlar global “yashil” 

iqtisodiyot rivojlanishiga qaratilgan “yashil” iqtisodiyot  islohotlarini keng miqyosli 

moliyalashtirish imkonini taqdim etmoqda. 

